
Иҗади проект яклау дәресе
Дәрес максаты.

1. Татар халкының олуг шәхесе С. Хәкимнең тормыш һәм иҗат юлын гомумиләштереп кабатлау.

2. Укучыларның дөрес һәм эзлекле сөйләү, фикерләрен дәлилли белү күнекмәләрен ныгыту, иҗади эшләү сәләтен үстерү.

3. С.Хәким иҗатына нигезләнеп, укучыларда туган якка, аның табигатенә, кешеләренә, әниләргә мәхәббәт тәрбияләү; эстетик зәвыкларын үстерү.

Җиһазлау. Китап күргәзмәсе, С. Хәким портреты, иҗади эшләр күргәзмәсе (буклетлар, презентация, рефератлар, доклад һәм бәяләмәләр, сочинениеләр, викторина сораулары, тест, стена газеталары, С. Хәким турында күренекле шәхесләр сүзләре язылган плакатлар, компьютер, видеофильм.

Дәрес тибы. Белемнәрне камилләштерү.

Дәрес төре. Иҗади проект яклау.

Дәрес планы
I. Оештыру.

Укытучының кереш сүзе.

II. Актуальләштерү.
Белем һәм күнекмәләрне ныгыту.

III. Иҗади проектны яклау.

1. Доклад. “Иң газиз кеше – әниләребез”

2. Иллюстрацияләргә күзәтү.

3. Иҗади эшләр турында әңгәмә.

IV. Видеофильм карау.

V. Йомгаклау.

Дәрес барышы.

Укытучы:
Дөнья әдәбияты тарихында иҗатлары белән исемнәрен мәңгелек данга күмгән күп шагыйрьләр бар. Мәсәлән, Г.Тукай, М.Җәлил, Х.Туфан, С.Хәким һәм башкалар.

Бу дәресебез күренекле татар шагыйре, Г.Тукай исемендәге Дәүләт премиясе, Росссиянең М.Горький исемендәге Дәүләт бүләгенә лаек булган Татарстанның халык шагыйре С. Хәкимгә багышлана. Максатыбыз – “Мин гашыйкмын...” дип исемләнгән иҗади проект яклау, төркемдәге эшчәнлеккә бәяләмә бирү.

Дәресебезне иҗади проект турында сөйләшүдән башлыйбыз. Якташ шагыйребезгә 100 яшь тулу уңаеннан без проектыбызны С. Хәкимнең тормыш юлын һәм иҗатын өйрәнүгә багышладык. Сыйныф укучыларын өч төркемгә бүлдек. Һәр төркем үзенең җитәкчесен сайлады һәм биремнәр алды. Шушы биремнәр нигезендә план төзедегез, биремнәрнең үтәлү вакыты, җаваплы укучылар билгеләдегез. Проектта каралганча, тема буенча сыйныфтан тыш уку дәресләре, семинар дәресләр үткәрелде. Ә бүгенге дәресебез – йомгаклау дәресе. Без проектка кертелгән эшләрне яклауны төгәллибез һәм төркемнәрнең эшчәнлегенә бәяләмә бирәбез. Хәзер сүзне, укучылар, сезгә бирәбез.

1 нче төркем җитәкчесе.

Безнең төркемдә 3 укучы. Бу дәрестә без сезгә “Мин гашыйкмын...” дип исемләнгән проектка кертелгән иҗади эшләребезне тәкъдим итәбез. Проект эше берничә этаптан торды. Иң элек без тема сайладык. Үзебезнең теләгебезгә, кызыксынуларыбызга һәм мавыгуларыбызга карап, индивидуаль биремнәр сайладык: С.Хәкимнең туган якка багышланган шигырьләрен укыдык һәм аларга бәяләмә яздык, реферат якладык, С.Хәким турында төрле буын язучыларының, аны якыннан белгән сәнгать әһелләренең, танышларының истәлекләре белән таныштык, Күлле-Киме мәктәбендәге музеенда булдык.

План төзегәч тә, беренче эшебез итеп, Күлле-Киме музее җитәкчесе Луиза Шәмсиевага мөрәҗәгать иттек. Музей материаллары белән танышып, аларны видеога төшереп кайттык.

Хәзер сезгә С.Хәким музееннан төшереп кайткан видеоязмабызны тәкъдим итәбез. (Укучылар фильм итеп эшләгән материалны карау).

2 нче укучы.

Мин сезгә “С.Хәким иҗатында туган ягым кешеләре” дигән рефератымны тәкъдим итәм. (Реферат тыңланыла. Презентация күрсәтелә.)

Рефераттан өзек.

3 нче укучы.

Без С. Хәкимнең туган якка, аның табигатен, кешеләрен яратып тасвирлаган, төбәгебезнең тарихи традицияләре, халыкның көнкүреше һәм психологиясен чагылдырган шигырьләрен укыдык. Мин “Кадерле почмак”, “Тарлюк”, шигырьләренә “Сары капкалы йорт” балладасына бәяләмә яздым.

Укытучы.

Рәхмәт. Хәзер сүзне икенче төркем җитәкчесенә бирик.

Икенче төркем җитәкчесе.

Безнең төркемдә 3 укучы. Төркемебез белән киңәшләшкәч, без С.Хәкимнең газиз әниләргә багышланган шигырьләрен эзләдек, иң охшаган бер шигырен ятладык һәм шигырьләренә карата доклад яздык; “Иң газиз кеше – әниләребез” темасына – сочинение; шигырьләргә карата иллюстрацияләр ясадык; буклет эшләү һәм шигырьләр иҗат итүне максат итеп куйдык. Без С.Хәкимнең “Татар хатыны”, “Күңелең синең ак, улым”, “Миңлебай кызы Газизә” шигырьләрен якладык. (Бәяләмәләр күрсәтелә)

Хәзер мин сезнең игътибарга С. Хәкимнең “Иң газиз кеше – әниләребез” дип исемләнгән докладымны тәкъдим итәм.

(Доклад укыла, компьютерда “Татар хатыны”, “Күңелең синең ак, улым”, “Миңлебай кызы Газизә”, ”Әнкәй истәлегенә” шигырьләренең тексты бирелә.)

Укытучы.

Рәхмәт. Үзенең иҗади эшләрен яклау өчен сүзне шул ук төркемнән тагын бер укучыга бирик.

2 нче укучы. Мәктәп күләмендә үткәрелгән сочинениеләр бәйгесендә “Иң газиз кеше – әниләребез” дигән язмам югары бәяләнде һәм районда узачак бәйгегә җибәрелде. Сыйныфташларым игътибарына С. Хәкимнең әниләргә багышлап язган шигырьләренең берничәсенә ясаган иллюстрацияләремне тәкъдим итәм. (Иллюстрацияләргә күзәтү ясала).

Укытучы.

Рәхмәт. Чыннан да, сезнең иҗади эшләрегез безгә бик ошады. Ә хәзер сүзне төркемдәге өченче укучыга бирәбез.

3 нче укучы.

Без бергәләп “Олы җанлы, сабыр әниләр” дип исемләнгән буклет эшләдек. Башта материал тупладык. Буклетка “Әнкәй истәлегенә”, “Кайда сез, безнең әниләр?”, “Курыкканы суык иде” шигырьләрен һәм С. Хәким сүзләренә язылган җырлар исемлеген урнаштырдым. Сыйныфыбызда шигырьләр иҗат итүче укучылар бар. Без С. Хәкимнең тууына 100 ел тулу уңаеннан шигырьләр иҗат иттек. Буклетка иптәшләремнең һәм үзем иҗат иткән шигырьләрне урнаштырдык. Сезнең игътибарга “Якташ язучым” дип исемләнгән шигыремне тәкъдим итәм. (Укучы үзе язган шигырен яттан сөйли. Буклет күрсәтелә).
Укытучы.

Рәхмәт. Сезгә дә киләчәктә дә иҗади уңышлар юлдаш булсын. Ә хәзер сүзне өченче төркем җитәкчесенә бирәбез.

3 нче төркем җитәкчесе.

Без төркемдә өч кеше эшләдек. С. Хәкимнең Тукайга багышланган шигырьләрен укып, бәяләмәләр (рецензияләр) яздык, сәнгатьле шигырь укучылар конкурсында катнаштык, С. Хәкимгә багышланган вакытлы матбугат материалларын туплауда һәм күргәзмә оештыруда катнаштык.

Мин үзем район күләмендә үткәрелгән сәнгатьле шигырь укучылар конкурсында да катнаштым. Үземнең дә, сыйныфташларымның да чыгышлары югары бәяләнде.

Укытучы.

Рәхмәт.

2 нче укучы.

С. Хәким поэзиясендә иң күп очрый торган һәм аның өчен кадерле булган бер исем бар. Ул – Габдулла Тукай исеме. Г.Тукайның “Шүрәле”, “Су анасы” әкиятләрен тыңлап, укып үскән шагыйрь “Пар ат”, “Тукайга”, “Тукай теле, аның “Туган тел”, “Тукай һәйкәле алдында” һәм башка шигырь, поэмалар иҗат итә.

Мин “Пар ат” поэмасына бәяләмә (рецензия) яздым. Хәзер мин бәяләмәмне тәкъдим итәм. (Бәяләмә укыла, экранда поэмадан өзекләр бирелә).

Укытучы.

Бу төркемдәге тагын бер укучының проект яклау эшендә ничек катнашканлыгын тыңлап үтик.

3 нче укучы. Октябрь аенда С. Хәкимгә багышланган вакытлы матбугат материалларын туплауда һәм күргәзмә оештыруда булыштым.

Мин танылган шагыйрьләребез иҗатыннан С. Хәкимгә багышланган шигырьләрен эзләдем. Һәм бәяләмә яздым. (Бәяләмә укыла, слайдларда шигырьләре күрсәтелә).

Укытучы.

Укучылар, сез өч ай дәвамында бик зур эш башкардыгыз. Проектны гамәлгә ашырганда авырлыклар да кичергәнсездер. (Төркем җитәкчеләренең фикерләре тыңланыла).
Укытучы.

Йомгаклап шуны әйтәсем килә. Сибгат Хәким яшәгән чор... Бу үткән гасырның егерменче, утызынчы, кырыгынчы еллары. С. Хәкимнең вакыт сынавын үткән бик күп әсәрләренә әйләнеп карасак та, без аларның заман пафосына иярмичә, кешенең табигый хисләрен җырлаган шигырьләр булуын күрәбез. Аның шигырьләрендә лирик геройларның омтылышлары эчкерсез пафос белән сугарылган, ритм-рифма төзелеше дә сокланырлык, стиль яңгырашта да профессиональ каләмнең осталыгы чагыла.
С. Хәким - шигъри осталыгы иң югары ноктасына җиткән шагыйрьләрдән. Шигырьләренең ритмик төзелеше һәм рифмаларының оригинальлеге җәһәтеннән дә, темаларның яктыртылышы, лирик моңның куәте белән дә үзенә тиңнәрне белмәде. Аның “Җыр язмышы” исемле дүртьюллыгында:

Җыр язмышы кош язмышы кебек,

Бер тирәдән үтә юллары;

Җыр да кайчак егылып төшә җиргә,

Күтәрелә кайчак югары.

С. Хәким дә бит шигырь юлларындагыча югары күтәрелгән хәлдә бу дөньядан китте.

Проектларыгызны яклауга әзерләнгән вакытта күренекле кешеләрнең С.Хәким турында әйткән фикерләрен туплап бардыгыз. Дәресебезне шул фикерләрне тыңлап йомгаклыйбыз. Хәзер сүзне укучыларга бирәбез.

Сибгат абый күп тә сөйләми, аз да сөйләми, нәкъ олпатларча, акыл иясенчә, кирәген генә сөйли.

Бикә Рәхимова.

Шагыйрь гомеренең иң бөек һәм иң зур мәгънәсе дә, мөгаен, әнә шул ут булудадыр. Шагыйрьнең кешелек кичерешләре, хисләре белән туктаусыз янып яшәвендәдер.

Мансур Вәли.

Ул гел уйда, гел кайнар кичерешләр эчендә. Аны барысы да борчый, хисләндерә. Чөнки белә – аның сүзен халык көтеп тора. Халык кадәр халык! Ул үз улыннан олы сүз, мәгънәле сүз, кешелекле матур сүз көтә. Шагыйрь бу хакта беркайчан да исеннән чыгармый.

Мансур Вәли.

Сызлавы басылмаган яра кебек, Сибгат абый белән саубуллашкан көннәр күңелне тирәннән сыкратып тора. Ул әле дә исәндер кебек. Менә-менә каршыңа килеп чыгар да сабыр гына, салмак кына сүз башлар сыман.

Гөлшат Зәйнашева

Сибгат Хәким, 1946 нчы елдан башлап, Татарстанда “Шагыйрь №1” дип исәпләнә иде. Шигырьләр һәм шагыйрьләр турында нинди бәхәс купса да, туктагыз әле, егетләр, моны Сибгаткә күрсәтергә кирәк, ул ни әйтер бит, диләр иде. Чыннан да, С.Хәким ни әйтсә, - шул дөрес була иде. С. Хәким бик саф күңелле, бик чиста кеше иде, ул әдәби жуликларны һәм халтурачыларны мактап бер сүз дә язмады.

Гамил Афзал.

Олы шәхес киң күңелле була. С. Хәкимнең балалар әдәбиятына аерым бер ягымлылык, ярату белән каравын әйтергә кирәк дип саныйм. Л.Н.Толстой шул мөнәсәбәтне кыска кыйсса-хикәяләренә салса, С. Хәким мәкаләләрендә әйтте. Классик элгәрләрне искәртү белән бергә, варисларын күзәтте, һәр яңа исемне сөенеп барлап торды.

Шәүкәт Галиев.

Әнә шулай Сибгат абый яшь талантлар өчен чын мәгънәсендә борчылып, янып яшәде. Синең кайгыңны, борчуыңны үзенеке кебек кичерә (тыштан сиздермәсә дә), үз хәсрәтен беркайчан да чыгарып селкеми, эчендә саклый.

Илдар Юзеев

